
       Avropa İttifaqının Cənubi Qafqaz siyasəti: Əsas məqamlar 

- Avropa İttifaqı üçün Cənubi Qafqazın geostrateji əhəmiyyəti artıb. Cənubi 
Qafqaz Aİ - nin enerji təhlükəsizliyi, nəqliyyat-logistika marşrutlarının 
şaxələndirilməsi və Mərkəzi Asiyaya çıxışı baxımından mühüm geosiyasi 
məkana çevrilib. Rusiya - Ukrayna müharibəsi bu əhəmiyyəti daha da 
gücləndirib.  

- Aİ - nin region ölkələrinə yanaşması diferensial və selektiv xarakter 
daşıyır. Bu da region ölkələri ilə münasibətlərdə permanent problemlər 
yaradır.  

- Ermənistan - Aİ münasibətlərində geosiyasi yön dəyişikliyi müşahidə 
edilir. 2020 - ci ildən sonra Ermənistanın Rusiyadan qismən uzaqlaşması 
Aİ ilə əlaqələrin dərinləşməsinə səbəb olub və bu proses geniş maliyyə 
paketləri, siyasi dəstək və institusional yaxınlaşma ilə müşayiət olunur. 

- Azərbaycan - Aİ münasibətlərinin əsas dayaq nöqtəsi enerji 
əməkdaşlığıdır. Azərbaycan Aİ üçün etibarlı enerji tərəfdaşıdır. Cənubi 
Qafqaz Dəhlizi, qaz ixracının artırılması və yaşıl enerji layihələri tərəflər 
arasında strateji qarşılıqlı asılılıq yaradıb və siyasi fikir ayrılıqlarına 
baxmayaraq münasibətləri canlı saxlayır. 

- Post münaqişə dövründə Aİ - nin qeyri - bərabər yanaşması regionda 
etimad problemi yaradıb. Aİ – nin Ermənistana qarşı geniş maliyyə və 
siyasi dəstək verməsi, buna paralel olaraq Azərbaycanın bərpa, nəqliyyat 
və mina təmizləmə ehtiyaclarına məhdud diqqət ayırması Bakı - Brüssel 
xəttində ikili standartlar barədə narazılıqları gücləndirib.  

- Aİ - Azərbaycan münasibətləri böyük potensiala malik olsa da, 
münasibətlərin institutlaşma səviyyəsi aşağıdır. Qarşılıqlı strateji 
maraqlar (enerji, Orta Dəhliz, ticarət, investisiya) mövcuddur, ancaq siyasi 
sahədə müşahidə edilən müəyyən fikir ayrılıqları və siyasi etimadın zəifliyi 
bu potensialın tam reallaşmasına imkan vermir.      

Avropa İttifaqının (Aİ) vacib geosiyasi, geoiqtisadi maraqlarının olduğu 
regionlardan biri də Cənubi Qafqazdır. Məlum olduğu kimi region coğrafi mövqeyinə 
görə Avropa ilə Asiya arasında enerji və nəqliyyat dəhlizlərinin keçid nöqtəsidir. Son 
dövrlərdə Cənubi Qafqazın, xüsusən Rusiya-Ukrayna müharibəsinin yaratdığı yeni 
geosiyasi reallıqlar fonunda, Aİ üçün əhəmiyyəti daha da artmışdır. Aİ uzunmüddətli 
siyasi, iqtisadi və enerji strategiyalarında Cənubi Qafqazı mərkəzi həlqə kimi görür; 
bu region həm Aİ-nin Rusiya təchizat yollarından kənar alternativ ticarət və enerji 
marşrutları yaratması, həm də Mərkəzi Asiyaya açılan qapısı rolunu oynayır. Beləliklə, 
Aİ-nin Cənubi Qafqaz siyasəti Avropanın enerji təhlükəsizliyi və geosiyasi, geoiqtisadi 
maraqlarının təmin edilməsinə yönəlib. 

Aİ-Cənubi Qafqaz dövlətləri münasibətlərinə retrospektiv baxış və cari vəziyyət 

Sovet İttifaqının dağılması və Cənubi Qafqaz respublikalarının müstəqillik 
qazanması ilə Avropa İttifaqı region dövlətləri ilə münasibətlər qurmağa başladı. 
1990-cı illərin ortalarında Aİ hər üç Cənubi Qafqaz dövləti ilə Tərəfdaşlıq və 
Əməkdaşlıq Sazişləri (TƏS) imzaladı (Azərbaycanla TƏS 1996-cı ildə imzalanıb, 1999-
cu ildə qüvvəyə minib). Həmin dövrdə Aİ bölgəyə əsasən texniki yardım proqramları 
(məsələn, TACIS proqramı) vasitəsilə dəstək göstərir, bazar iqtisadiyyatına keçid, 
demokratik institutların qurulması və humanitar yardım sahələrində yardım edirdi. 
2004-cü ildə Aİ-nin genişlənməsi ilə Cənubi Qafqaz “Avropa Qonşuluq Siyasəti”nə 
(AQS) daxil edildi. Ardınca 2006-2007-ci illərdə Azərbaycan, Gürcüstan və 
Ermənistanla AQS Fəaliyyət Planları razılaşdırıldı. 2009-cu ildə Aİ-nin Şərq Qonşuları 
üçün xüsusi təşəbbüsü olan Şərq Tərəfdaşlığı (ŞT) Proqramı təsis olundu və Cənubi 
Qafqaz ölkələri bu proqramın 6 iştirakçısından üçü oldular. Şərq Tərəfdaşlığı 
çərçivəsində Aİ həmin ölkələrlə münasibətləri diferensiallaşdırılmış yanaşma ilə 
dərinləşdirməyi hədəflədi. Nəticədə 2010-cu illərdə Cənubi Qafqaz respublikalarının 
Aİ ilə inteqrasiya səviyyələri müxtəlif trayektoriyalar üzrə inkişaf etməyə başladı. 

Gürcüstan 2014-cü ildə Aİ ilə Assosiasiya Sazişi imzalayaraq dərin siyasi və 
iqtisadi inteqrasiya yolunu tutdu. Bu sazişə “Dərin və Hərtərəfli Azad Ticarət Zonası” 
(DCFTA) da daxildir və Gürcüstanın Aİ normativ-hüquqi bazasına yaxınlaşmasını təmin 
edir. 2016-cı ilin iyulunda Gürcüstan-Aİ Assosiasiya Sazişi tam qüvvəyə mindi 1 . 
Ardınca Gürcüstan vətəndaşlarına 2017-ci ildən Aİ-yə vizasız səyahət hüququ verildi2. 
Ümumiyyətlə, Gürcüstan Aİ ilə ən yüksək səviyyədə inteqrasiya edən Cənubi Qafqaz 
ölkəsi olmuşdur və hətta 2023 – cü ilin dekabrında Gürcüstana Aİ üzvlüyünə namizəd 
statusu da verilmişdir. Onu da qeyd edək ki, bu status şərtli idi, Brüssel 9 prioritet 
sahədə (məhkəmə islahatı, korrupsiya ilə mübarizə və s.) irəliləyiş tələb edirdi. 
Bununla belə, Aİ-Gürcüstan münasibətləri 2024-cü ildən pisləşməyə başladı. Gürcü 
hökumətini demokratik geriləmədə ittiham edən Aİ Şurası və Komissiyası rəsmi 
şəkildə bildirdi ki, hakimiyyətin atdığı addımlar namizəd statusu üçün qoyulan 
tələblərlə ziddiyyət təşkil edir və Gürcüstanın qoşulma prosesi “de-fakto 
dayandırılır”3. Həmçinin, 2024-cü ilin noyabrında Gürcüstan hökuməti də Aİ ilə üzvlük 
üzrə danışıqları 2028-ci ilə qədər dayandırdığını və Aİ-nin bəzi qrant-maliyyə 
paketlərindən imtina etdiyini elan etdi. “Gürcü Arzusu” hakimiyyəti Aİ-ni və 
bütövlükdə Qərbi ölkənin daxili işlərinə qarışmaqda, hakimiyyət çevrilişinə cəhddə 
ittiham edir. Onu da əlavə edək ki, Aİ 2025-ci ildə demokratik geriləmədə məsul 
saydığı hakimiyyət təmsilçilərinə qarşı viza güzəştlərinin məhdudlaşdırılmasını və 

 
1 https://ec.europa.eu/commission/presscorner/detail/en/ip_16_2369 
2 
https://www.eeas.europa.eu/node/36279_az#:~:text=%C9%99ld%C9%99%20edilmi%C5%9Fdir,m%C9%99kan%C4%B
1na%20vizas%C4%B1z%20s%C9%99f%C9%99rl%C9%99r%20t%C9%99min%20edilmi%C5%9Fdir 
3 https://www.consilium.europa.eu/en/policies/georgia/ 

müəyyən sanksiyaları nəzərdə tutan qərarlar qəbul edib. Bütövlükdə, fikrimizcə, 
Gürcüstan-Aİ münasibətlərinin kəskinləşməsinə daha geniş kontekstdə yanaşılmalıdır 
və baş verənləri yalnız ölkə daxilində olanlarla əlaqələndirmək doğru olmazdı. Burada 
geosiyasi aspektləri, daha dəqiq desək Gürcüstan hakimiyyətinin Qərbdən məsafə 
saxlamaq və Rusiyaya doğru reveranslar etmək cəhdlərini də nəzərə almaq lazımdır. 
Rəsmi Tiflisin balanslı siyasət adlandırdığı bu cəhdləri Aİ-nin Gürcüstana təzyiqlərinin 
artmasında az rol oynamır.       

Ermənistan uzun müddət Aİ ilə sıx əməkdaşlıq etməyə çalışsa da, Rusiyanın 
siyasi təsiri onun tam inteqrasiya yolunu məhdudlaşdırmışdır. 2013-cü ildə 
Ermənistan Aİ ilə Assosiasiya Sazişi imzalamağa hazırlaşsa da, son anda Moskvanın 
təzyiqi ilə bu prosesdən imtina edərək Rusiyanın dominant olduğu Avrasiya İqtisadi 
Birliyinə qoşuldu. Bununla belə, Ermənistan Aİ ilə əlaqələri tam kəsmədi və 
kompromis variant kimi 24 noyabr 2017-ci ildə Brüsseldə Hərtərəfli və 
Genişləndirilmiş Tərəfdaşlıq Sazişini (CEPA) imzaladı4. CEPA Assosiasiya Sazişindən 
fərqli olaraq azad ticarət zonasını ehtiva etmir, bunla belə, siyasi dialoq, islahatlar və 
sahəvi əməkdaşlıq üzrə geniş öhdəlikləri əhatə edir. Bu saziş 2021-ci ildə tam 
ratifikasiya olunduqdan sonra qüvvəyə minmişdir. Ermənistan həmçinin “Şərq 
Tərəfdaşlığı” proqramı çərçivəsində viza rejiminin sadələşdirilməsi üçün Aİ ilə 
danışıqlar aparır. Qeyd edək ki, 2018-ci ildə Ermənistanda baş vermiş “məxməri” 
dəyişikliklər Aİ ilə münasibətlərdə yeni mərhələ açdı. Xüsusilə, 2020-ci ildən sonra 
Ermənistan-Aİ münasibətlərində əsas sahələr üzrə əlaqələrin dərinləşməsi müşahidə 
edilir. Əlaqələrin dərinləşməsi İkinci Qarabağ müharibəsindən sonra Ermənistanın 
geosiyasi kursunda müəyyən dəyişiklik etməsi ilə bağlı olub və bu proses hazırda da 
davam etməkdədir. Faktlara nəzər salaq. Son illərdə Aİ Ermənistan iqtisadiyyatının 
modernizasiyası, infrastrukturun inkişafı üçün dəstək paketləri ayırıb. Məsələn, Aİ 
2021-ci ildə Şərq Tərəfdaşlığı İqtisadi və İnvestisiya Planı çərçivəsində Ermənistana 
2,6 milyard avro dəyərində geniş maliyyə yardımı paketi təqdim etməyə hazır 
olduğunu bəyan edib5 . Bu paketə infrastruktur, nəqliyyat, rəqəmsal inkişaf, yaşıl 
iqtisadiyyat və demokratik islahatların təşviqi daxil idi. Müqayisə üçün qeyd edək ki, 
eyni planda Azərbaycana cəmi 150 milyon avro yardım nəzərdə tutulması 
Azərbaycanda ciddi suallar doğurdu və haqlı olaraq ikili standart kimi qiymətləndirildi. 
Son illərdə Aİ-Ermənistan münasibətlərinə təkan verən addımlardan biri də İttifaqın 
Ermənistan-Azərbaycan sərhədinə mülki müşahidə missiyası yerləşdirməyi olmuşdur. 
Ermənistan hökuməti Aİ müşahidə missiyasını regionda sabitliyə töhfə verən amil 
kimi qiymətləndirir, Azərbaycan isə  missiyanı qeyri - obyektiv fəaliyyətdə ittiham 
edib. Həmçinin, 2022-ci ilin oktyabrında Ermənistan Aİ-nin vasitəçiliyi ilə 
Azərbaycanla birgə Praqa Bəyannaməsini imzaladı və orada ilk dəfə hər iki ölkə rəsmi 
şəkildə bir-birinin ərazi bütövlüyünü tanıdığını bəyan etdi. Bunu, Aİ diplomatiyasının 

 
4 https://eafjd.eu/eafjd-in-action-eu-armenia/ 
5 https://www.civilnet.am/en/news/626486/armenia-to-receive-additional-billion-euros-after-eu-leaders-visit/ 

müsbət nəticəsi kimi qiymətləndirmək olar. Onu da qeyd edək ki, Aİ-nin Ermənistana 
geniş maliyyə yardımları etməsi, müharibədən zərər çəkmiş sərhəd bölgələrində 
yardım göstərməsi və ölkənin infrastrukturu üçün vəsait ayırması İrəvan tərəfindən 
yüksək qiymətləndirilir. Bu kontekstdə, bəzi tənqidçilər Aİ-ni region ölkələrinə 
selektiv yanaşmada günahlandıraraq qeyd edirlər ki, Aİ Ermənistana geniş dəstək 
verdiyi halda, Azərbaycana qarşı nisbətən soyuq və çəkincən mövqe sərgiləyir. Bu 
məsələyə daha ətraflı bir qədər sonra toxunulacaq. Son olaraq, bu ilin dekabrın 2-də, 
Ermənistan və Aİ arasında daha bir vacib sənədin imzalandığı bəyan edilib. Belə ki, 
Brüsseldə 6-cı Aİ-Ermənistan Tərəfdaşlıq Şurasının görüşündə tərəflər arasında Aİ-
Ermənistan Tərəfdaşlığı üçün Strateji Gündəlik imzalanmışdır. Strateji Gündəlik 
sənədi perspektivdə Aİ-Ermənistan arasında bütün əsas sahələrdə (siyasi, 
təhlükəsizlik, iqtisadi-ticari, sosail, enerji və s.) əlaqələrin daha da dərinləşdirilməsini 
özündə ehtiva edir. Onu da əlavə edək ki, sənəddə post münaqişə dövrünün reallıqları 
təhrif edilərək Azərbaycana qarşı qərəzli məqamlar da yer alıb. Bu səbəbdən də 
Azərbaycan Aİ və Ermənistan arasında imzalanmış qeyd olunan sənədə özünün rəsmi, 
əsaslandırılmış etirazını ifadə edib.      

  Azərbaycan Aİ ilə münasibətlərində fərqli yanaşma sərgiləmişdir. Rəsmi Bakı 
milli maraqlarına uyğun balanslı xarici siyasət kursu yürütdüyündən, Aİ ilə dərin siyasi 
inteqrasiyadan çəkinmiş və daha çox strateji və bərabərhüquqlu əməkdaşlığa 
üstünlük vermişdir. 2000-ci illərdə Azərbaycan “Şərq Tərəfdaşlığı” proqramında fəal 
iştirak etsə də, Assosiasiya Sazişi imzalamaq əvəzinə 2017-ci ildən etibarən Aİ ilə yeni 
hərtərəfli tərəfdaşlıq sazişi üzrə danışıqlara başladı. 2018-ci ildə Aİ-Azərbaycan 
Tərəfdaşlıq Prioritetləri sənədi qəbul olundu və bu, siyasi, iqtisadi və sahəvi 
əməkdaşlığın çərçivəsini müəyyənləşdirdi 6 . Bununla paralel olaraq, 2018-ci ildə 
Avropa Parlamenti Azərbaycanla yeni saziş bağlanması üçün əlavə şərtlər irəli sürən 
qətnamə qəbul etdi. Bu, Aİ ilə Azərbaycan arasındakı yeni saziş danışıqlarında siyasi 
səciyyəli çətinliklərin mövcudluğunu göstərirdi. Ümumən, Azərbaycan Aİ ilə çoxtərəfli 
platformalarda (AQS, ŞT) iştirakı davam etdirsə də, ikitərəfli münasibətlərini 
suverenliyinə və siyasi - iqtisadi maraqlarına əsasən formalaşdırmışdır. 

2010-cu illərin sonuna yaxın, Aİ-nın Cənubi Qafqaz siyasəti artıq diferensial 
yanaşma ilə xarakterizə olunurdu: Gürcüstan və Ermənistanla assosiasiya/tərəfdaşlıq 
sazişləri vasitəsilə yaxınlaşma, Azərbaycanla isə yeni çərçivə sazişi üzrə danışıqlar və 
sektorlar üzrə əməkdaşlıq. Aİ 2017-ci il Brüssel Şərq Tərəfdaşlığı Sammitində həm 
Ermənistanla yeni sazişin imzalanmasını, həm də Azərbaycanla saziş danışıqlarında 
“yaxşı tərəqqi əldə olunduğunu” bəyan etdi. Lakin 2020-ci ildə regionda baş verən 

 
6https://www.eeas.europa.eu/node/36279_az#:~:text=Az%C9%99rbaycanla%20da%20yeni%20%C3%A7%C9%99r%C
3%A7iv%C9%99%20sazi%C5%9Fi,da%20T%C9%99r%C9%99fda%C5%9Fl%C4%B1%C4%9F%C4%B1n%20Prioritetl%C9
%99ri%20m%C3%BCzakir%C9%99%20edilm%C9%99kd%C9%99dir  

mühüm geosiyasi dəyişikliklər (İkinci Qarabağ müharibəsi) Aİ-Cənubi Qafqaz 
münasibətlərinə də yeni çalar gətirdi.  

2020-ci ildən sonra, İkinci Qarabağ müharibəsinin yaratdığı yeni geosiyasi 
reallıq Aİ-Azərbaycan münasibətlərinə həm mənfi, həm də müsbət təsirlər göstərdi. 
Bir tərəfdən, müharibədən sonra Aİ strukturlarının bəziləri (məsələn, Avropa 
Parlamenti) Azərbaycanın davranışını kəskin tənqid edən mövqelər ortaya qoydular. 
Digər tərəfdən isə Avropanın enerji təhlükəsizliyi prizmasından Azərbaycanla strateji 
əməkdaşlığın aktuallığı artdı. 

Enerji tərəfdaşlığı: Azərbaycan Aİ üçün enerji sahəsində strateji tərəfdaş 
ölkədir. Xüsusilə, 2006-cı ildən Bakı-Tbilisi-Ceyhan neft kəməri ilə Azərbaycan nefti 
Avropa bazarlarına çıxır. 2020-ci ildə isə Cənub Qaz Dəhlizinin son seqmenti olan TAP 
qaz kəmərinin istifadəyə verilməsi ilə ilk dəfə Azərbaycan qazı birbaşa Aİ bazarına 
daxil oldu. 2021-ci ildə Azərbaycan Aİ-yə 8 milyard kubmetr qaz ixrac etmişdisə, 2022-
ci ildə bu rəqəm 12 milyard kubmetrə çatdı 7 . Rusiya qazından asılılığı azaltmaq 
istəyən Aİ, 2022-ci ildə Azərbaycanla enerji əməkdaşlığını kəskin şəkildə 
genişləndirmək qərarına gəldi. 

2022-ci il 18 iyul tarixində Aİ Komissiyasının Prezidenti Ursula fon der Lyayen 
Bakıya səfər etdi. Prezident İlham Əliyevlə birgə Enerji sahəsində Strateji Tərəfdaşlığa 
dair Anlaşma Memorandumu imzalandı. Ursula fon der Lyayen açıqlamasında “Rusiya 
qazının etibarsızlığı şəraitində Aİ etibarlı tərəfdaşlara üz tutur və Azərbaycanı məhz 
belə tərəfdaş hesab edir” deyə bildirdi8. Bu Memoranduma əsasən, Azərbaycan 2027-
ci ilədək Aİ-yə qaz ixracını illik 20 milyard kubmetrə çatdırmağı öhdəlik götürdü9. 
Qarşıdakı illərdə Azərbaycanın Aİ-nin Rusiya qazından boşalan payının əhəmiyyətli 
qismini dolduran ölkələrdən biri olacağı gözlənilir. Bununla yanaşı, Azərbaycan və Aİ 
bərpaolunan enerji sahəsində əməkdaşlığa dair də razılığa gəldilər. Xəzər dənizində 
külək enerjisi, yaşıl hidrogen istehsalı və Azərbaycan enerji sisteminin “yaşıl 
transformasiyası” istiqamətində birgə iş perspektivləri müzakirə edildi10. 

Enerji əməkdaşlığının bir başqa mühüm istiqaməti elektrik enerjisi 
bağlantılarıdır. 2022-ci ilin sonunda Azərbaycan, Gürcüstan, Rumıniya və Macarıstan 
liderləri Qara dənizin dibi ilə elektrik kabeli çəkmək haqqında anlaşma 
memorandumu imzaladılar. Bu “Qara Dəniz Enerji Dəhlizi” layihəsi həyata keçərsə, 
gələcəkdə Azərbaycan Gürcüstan üzərindən Avropaya “yaşıl enerji” (xüsusən 
Qarabağ və Kür vadisindəki günəş, külək elektrik stansiyalarından alınan enerji) ixrac 

 
7 Statement by President von der Leyen with Azerbaijani President Aliyev - Enlargement and Eastern Neighbourhood 
8 Statement by President von der Leyen with Azerbaijani President Aliyev - Enlargement and Eastern Neighbourhood 
9 https://www.caspianpolicy.org/research/regional-south-caucasus/azerbaijan-strengthens-commitment-to-double-
gas-exports-to-europe 
10 Statement by President von der Leyen with Azerbaijani President Aliyev - Enlargement and Eastern 
Neighbourhood 

https://enlargement.ec.europa.eu/news/statement-president-von-der-leyen-azerbaijani-president-aliyev-2022-07-18_en#:~:text=is%20that%20we%20will%20double,to%20Europe%27s%20security%20of%20supply
https://enlargement.ec.europa.eu/news/statement-president-von-der-leyen-azerbaijani-president-aliyev-2022-07-18_en#:~:text=Thank%20you%20very%20much%20Mr,just%20signed%20makes%20our%20energy
https://enlargement.ec.europa.eu/news/statement-president-von-der-leyen-azerbaijani-president-aliyev-2022-07-18_en#:~:text=The%20second%20point%20that%20is,partner%20to%20the%20European%20Union
https://enlargement.ec.europa.eu/news/statement-president-von-der-leyen-azerbaijani-president-aliyev-2022-07-18_en#:~:text=The%20second%20point%20that%20is,partner%20to%20the%20European%20Union

edə biləcək. Aİ bu layihəni dəstəkləyir və onu Avropanın enerji təchizatının 
şaxələndirilməsi və iqlim hədəflərinə uyğun təşəbbüs kimi dəyərləndirir11. 

Beləliklə, enerji sahəsi Aİ-Azərbaycan münasibətlərinin “lokomotivi” rolunu 
oynayır. Bu əməkdaşlıq hər iki tərəfə faydalıdır: Aİ etibarlı mənbədən əlavə enerji 
əldə edir, Azərbaycan isə Avropa bazarına inteqrasiyasını gücləndirir və uzunmüddətli 
qaz kontraktları sayəsində iqtisadi dividendlər qazanır. Qeyd etmək yerinə düşər ki, 
hazırda Aİ Azərbaycanın ən böyük ticarət tərəfdaşıdır, ölkəmizin ticarət dövriyyəsinin 
50%-ə qədəri Aİ üzv ölkələrin payına düşür 12 . 2021-ci ildə Azərbaycan-Aİ ticarət 
dövriyyəsi $15 milyard ABŞ dollarını keçmişdisə, 2022-2023-cü illərdə enerji 
qiymətlərinin yüksəlişi fonunda bu göstərici daha da artmışdır. Aİ həm də müstəqillik 
dövründə Azərbaycan iqtisadiyyatına $20 milyarddan çox investisiya yatırmış əsas 
sərmayəçilərdəndir13. Azərbaycan da öz növbəsində İtaliya, Almaniya, Yunanıstan 
kimi Aİ ölkələrinin enerji təminatında önəmli pay sahibidir. Bu səbəbdən, siyasi fikir 
ayrılıqları olsa belə, tərəflər iqtisadi-ticari əlaqələri yüksək səviyyədə saxlamaqda 
maraqlıdırlar. 

Hərtərəfli saziş danışıqlarının durumu: Aİ ilə yeni saziş üzrə danışıqlar 2020-ci 
ilə qədər intensiv davam etsə də, bəzi mürəkkəb məsələlər həllini tapmamış qalırdı. 
İkinci Qarabağ müharibəsi və onun ardınca bölgədə yaranmış vəziyyət danışıqlara 
dolayısı ilə təsir etdi. 2021-ci ilin iyulunda Aİ Şurasının Prezidenti Şarl Mişel Cənubi 
Qafqaza səfər edərək Bakıda Prezident İlham Əliyevlə görüşdü. Bu səfər zamanı Aİ-
Azərbaycan əməkdaşlığının perspektivləri müzakirə edildi. Şarl Mişel bəyan etdi ki, Aİ 
regiondakı problemlərin həllində daha fəal iştirak etmək və Azərbaycanla 
münasibətləri gücləndirmək niyyətindədir14. O, həmçinin Aİ-nın Azərbaycanla yeni 
ikitərəfli sazişi tezliklə yekunlaşdırmaq istədiyini bildirdi. Həqiqətən də, həmin dövrdə 
siyasi dialoqda müəyyən canlanma müşahidə edildi, 2022-ci ildə Avropa Komissiyası 
sədrinin Bakıya gəlməsi, enerji memorandumunun imzalanması ikitərəfli etimadın 
möhkəmlənməsinə təkan verdi. 

Lakin tərəflər arasında bəzi siyasi məsələlərdə həllini tapmamış problemlər 
münasibətlərdə müsbət dinamikaya mane oldu. Xüsusilə, müharibədən sonra Aİ 
strukturlarının Azərbaycan haqqında tənqidi qərar və bəyanatları Bakıda təbii 
narazılıq yaratdı. 19 yanvar 2023-cü ildə Avropa Parlamenti “Dağlıq Qarabağın 
blokadasının humanitar nəticələri” adlı qətnamə qəbul edərək Azərbaycanın Laçın 

 
11 Navigating Geopolitical Realities: The EU’s Strategic Positioning in the South Caucasus and Central Asia | 
12 https://www.cesd.az/y/panel/uploads/41142677591-
TheroleofEUcountriesinAzerbaijan'sforeigntradeexaminingtheperiodafterCOVID-19.pdf 
13 https://www.trend.az/azerbaijan/business/3596302.html 
14 https://qafqazagency.ir/az/avropa-ittifaqi-erm%C9%99nistana-26-milyard-avro-maliyy%C9%99-yardimi-
ayirib/#:~:text=,olunmaq%2C%20regionla%20%C9%99laq%C9%99l%C9%99ri%20m%C3%B6hk%C9%99ml%C9%99ndir
m%C9%99k%20niyy%C9%99tind%C9%99dir 

https://ecipe.org/publications/eu-strategic-positioning-in-the-south-caucasus-central-asia/#:~:text=the%20Black%20Sea%20region%2C%20the,efforts%20to%20diversify%20energy%20sources

yolunda nəqliyyata məhdudiyyətlər yaratdığını pislədi 15 . Qətnamədə Azərbaycan 
“hərəkət azadlığını təmin etməyə” çağırılır, Qarabağdakı erməni əhalisinin 
hüquqlarının təmin olunması tələb edilirdi. Azərbaycan Milli Məclisi bu qətnaməni 
“qeyri-obyektiv, ədalətsiz, yalan və saxta məlumatlara əsaslanan” bir sənəd kimi 
qınadı. Bu kimi addımlar, yəni Avropa Parlamentinin müharibədən sonra 
Azərbaycana qarşı sərt tənqidi mövqeyi - Aİ ilə etimad mühitinə xələl gətirirdi. 
Azərbaycan cəmiyyəti haqlı olaraq sual edirdi: nə üçün 30 il ərzində Ermənistanın 
işğalına lazımi reaksiya verməyən Aİ qurumları, münaqişə bitdikdən sonra ölkəmizə 
qarşı tənqid və təzyiqləri artırır? Azərbaycan tərəfi bunu Aİ daxilində bəzi dairələrin, 
xüsusilə erməni lobbi qruplarının təsiri və ikili standart yanaşması kimi 
dəyərləndirirdi. Həmçinin Azərbaycanda Aİ strukturlarının belə qərəzli yanaşması 
bölgədə vəziyyəti gərginləşdirən məqam kimi də qiymətləndirilirdi : “bəzi Qərb 
ölkələri və Avropa İttifaqı rəsmilərinin Azərbaycana qarşı qərəzli və ikili standartlara 
söykənən mövqeləri regionda vəziyyəti gərginləşdirən məqamlardandır16”.  

Digər tərəfdən, İkinci Qarabağ Müharibəsindən sonra Fransa kimi Aİ-nin aparıcı 
üzv ölkələrindən birinin Azərbaycana münasibətdə aşkar qərəzli mövqe sərgiləməsi 
də anlaşmanın imzalanmasına dolayısı ilə maneə yaradan amillərdən hesab edilə 
bilər. Xüsusilə, Fransa Prezidenti Emmanuel Makron 2020-ci il müharibəsi dövründə 
və sonrakı proseslərdə bir neçə dəfə anti-Azərbaycan çıxışlar etdi. Belə bir mövqe Aİ 
daxilində neytral vasitəçilik cəhdlərinə ciddi zərbə vurdu. Həqiqətən də, Fransa 2020-
ci ilin oktyabrında BMT Təhlükəsizlik Şurasında Azərbaycan əleyhinə qətnamə qəbul 
etdirməyə çalışmış, əsassız şəkildə “cihadçılar” ittihamını gündəmə gətirmişdi. Eyni 
zamanda Fransa parlamenti son illərdə bir neçə dəfə Azərbaycan əleyhinə 
qətnamələr qəbul etdi. Bütün bunlar Bakı ilə Paris arasında ciddi siyasi gərginliyə yol 
açdı və Aİ-Azərbaycan sazişinin perspektivinə dolayı yolla mənfi təsir göstərdi. Onu 
da qeyd edək ki, son zamanlar Fransa-Azərbaycan münasibətlərində əvvəlki 
gərginliyin azalması prosesi getməkdədi və fikrimizcə bu prosesin davamlı xarakter 
alması nəticədə Aİ-Azərbaycan münasibətlərinə də müsbət təsir göstərə bilər.   

Müharibədən sonrakı dövrdə Azərbaycanda narazılıq doğuran məsələlərdən 
biri də Aİ-nın post-münaqişə bərpa prosesinə laqeyd münasibəti oldu. Azərbaycan 30 
illik işğaldan sonra azad etdiyi torpaqlarda genişmiqyaslı bərpa-quruculuq işlərinə 
başlayıb və bu proses üçün beynəlxalq tərəfdaşların dəstəyinə açıq olduğunu bildirib. 
Lakin Aİ hələlik işğaldan azad edilmiş ərazilərin yenidən qurulması üçün nəzərəçarpan 
maliyyə dəstəyi ayırmayıb. Məsələn, Azərbaycan hökuməti Cəbrayıl-Zəngilan 
bölgəsindən keçərək Naxçıvanla əlaqə yaradacaq Zəngəzur dəhlizi və dəmir yolu 
layihəsini irəli sürüb. Bu layihə regional kommunikasiya bağlantılarını bərpa edəcək 

 
15 
https://www.amerikaninsesi.org/a/6927169.html#:~:text=n%C9%99tic%C9%99l%C9%99ri%E2%80%9D%20ba%C5%9
Fl%C4%B1ql%C4%B1%20q%C9%99tnam%C9%99%20q%C9%99bul%20edib 
16 Brüssel görüşü Cənubi Qafqaza sülh və təhlükəsizlik vəd etmir 

https://aircenter.az/az/single/brussel-gorusu-cenubi-qafqaza-sulh-ve-tehlukesizlik-ved-etmir-1419#:~:text=%E2%80%9CB%C9%99zi%20Q%C9%99rb%20%C3%B6lk%C9%99l%C9%99ri%20v%C9%99%20Avropa,h%C9%99yata%20ke%C3%A7irm%C9%99k%20m%C9%99qs%C9%99dil%C9%99%20istifad%C9%99%20edib%E2%80%9D

vacib addımdır. Lakin Aİ, Ermənistan-Azərbaycan arasında kommunikasiyaların 
açılmasını dəstəklədiyini bildirsə də, konkret olaraq Naxçıvan dəmir yolunun 
bərpasına maliyyə ayırmayıb. Halbuki eyni vaxtda Aİ Ermənistanda alternativ 
nəqliyyat marşrutlarının (İran-Ermənistan arasında yol, və s.) inkişafına vəsait ayırır. 
Yeri gəlmişkən onu da əlavə edək ki, bu yaxınlarda Aİ və Ermənistan arasında 
imzalanan Strateji Gündəlik sənədində də TRİPP layihəsinə (Zəngəzur dəhlizi) yer 
verilməyib.  Həmçinin, məlumdur ki, Azərbaycan işğaldan azad edilmiş ərazilərdəki 
genişmiqyaslı mina təmizləmə problemi ilə üz-üzədir. Müharibə bitdikdən dərhal 
sonra Fransa da daxil olmaqla bir sıra Qərb dövlətləri Ermənistana humanitar yardım 
göstərsə də, Azərbaycanın mina təmizləmə səylərinə ilk vaxtlar yetərli beynəlxalq 
dəstək olmadı. Aİ sonradan müəyyən addımlar atdı: 2022-ci ildə Aİ Azərbaycan üçün 
mina təmizləməyə 4.25 milyon avroluq yardım paketini elan etdi 17  və Aİ Xarici 
Fəaliyyət Xidməti “Azərbaycanda minatəmizləmənin aparılmasında aparıcı donorun 
Aİ olduğunu” bildirdi. Lakin Azərbaycan cəmiyyətində bu məbləğ çox kiçik 
qiymətləndirildi - çünki minalardan təmizləmə yüz milyonlarla dollar tələb edən və on 
illər sürə biləcək prosesdir. Üstəlik, Aİ Ermənistana mina təmizləməyə bərabər və ya 
daha çox yardım göstərmiş, halbuki müharibə nəticəsində əsas minalanmış ərazilər 
Azərbaycandadır. 

Aİ-nin bu seçici yanaşması, yəni Ermənistana böyük həcmli maliyyə paketləri 
ayırıb Azərbaycana isə cüzi vəsaitlər ayırması, eyni zamanda bəzi Aİ institutlarının və 
üzv ölkələrin Azərbaycana qarşı sərt tənqidi Bakı-Brüssel xəttində müəyyən 
etimadsızlıq yaradıb. Nəticə etibarilə, Aİ-Azərbaycan hərtərəfli sazişinin imzalanması 
üçün siyasi atmosfer son bir neçə ildə arzuolunan deyildi. Lakin son zamanlar 
münasibətlərdə bəzi pozitiv dəyişiklik əlamətləri də görünməkdədir. 

Post-münaqişə dövründə Aİ-nin vasitəçilik təşəbbüsləri və son dinamika 

2020-ci ildən sonra Ermənistan-Azərbaycan arasında davam edən sülh 
prosesində əsas vasitəçilərdən biri də Aİ olmuşdur. Bəzi vacib faktlara nəzər salaq. Aİ-
nin təşəbbüsü ilə Azərbaycan və Ermənistan liderlərinin ilk görüşü 15 dekabr 2021-ci 
ildə Brüsseldə (Aİ Şərq Tərəfdaşlığı Sammiti çərçivəsində) baş tutdu. Ardınca 2022-ci 
ildə aprel və may aylarında Brüsseldə Aİ Şurasının Prezidenti Şarl Mişelin 
moderatorluğu ilə Prezident İlham Əliyev və Baş nazir Nikol Paşinyanın danışıqları 
keçirildi. Bu görüşlər nəticəsində tərəflər ilk dəfə sülh müqaviləsi üçün lazım olan əsas 
prinsipləri müzakirə etməyə başladılar. 31 avqust 2022-ci il Brüssel görüşündən sonra 
Ş.Mişel bəyanat yayaraq Ermənistan və Azərbaycanın “bir-birinin ərazi bütövlüyünü 
və suverenliyini qarşılıqlı tanımağa” hazır olduğunu bildirdi - bu, əslində sülh 
müqaviləsinin təməl prinsipi idi. 

 
17 https://enlargement.ec.europa.eu/news/statement-president-von-der-leyen-azerbaijani-president-aliyev-2022-
07-18_en#:~:text=society%2C%20and%20a%20free%20and,And%20this%20partnership%20will 

Oktyabr 2022-də Praqada Fransa prezidenti E.Makronun iştirakı ilə dördtərəfli 
görüş keçirilsə də, Makronun mövqeyi səbəbindən bundan sonrakı format yenidən 
dəyişdi. 2023-cü ilin mayında yenidən Şarl Mişelin vasitəçiliyi ilə Brüsseldə Əliyev və 
Paşinyan görüşüb sülh danışıqlarını davam etdirdilər. Aİ bu prosesdə konkret 
vasitəçilik töhfələri də verdi: məsələn, sərhədlərin delimitasiyası üzrə komissiyaların 
işini dəstəklədi, nəqliyyat kommunikasiyalarının açılması məsələsində texniki 
ekspertiza təklif etdi, humanitar jest olaraq minalı xəritələrin verilməsi və əsirlərin 
azad olunması kimi addımları təşviq etdi. 

Həmçinin, Aİ Ermənistanla Azərbaycan arasında etimad quruculuğu tədbirlərini 
stimullaşdırmaq üçün 2023-cü ildə İqtisadi Yardım Paketindən istifadə edərək 
müəyyən ortaq layihələr təklif etdi (məsələn, sərhəd infrastrukturunun 
modernizasiyası, ticarət əlaqələrinin asanlaşdırılması və s.). Lakin siyasi gedişat hələ 
də həssas olaraq qalırdı. 2023-cü ilin oktyabrında İspaniyanın Qranada şəhərində 
keçirilməsi planlaşdırılan beştərəfli görüş (Aİ, Fransa, Almaniya, Azərbaycan, 
Ermənistan) son anda Azərbaycan tərəfindən boykot edildi, səbəb Fransanın 
Ermənistana silah satışına dair xəbərlər və E.Makronun vasitəçi kimi qərəzsizliyini 
itirməsi idi. Bu hadisə və bəzi Aİ struturlarının post münaqişə problemlərinə qərəzli 
yanaşması bütövlükdə Aİ-nin vasitəçilik cəhdlərinə ciddi zərbə vurdu. Halbuki 
Azərbaycan Aİ-nin, xüsusilə Şarl Mişelin vasitəçiliyini Rusiya platformasına əlavə 
format kimi dəyərləndirirdi və zaman-zaman bundan yararlandı.  

Əvvəldə də qeyd edildiyi kimi, 2021-2023-ci illərdə Aİ-nin Cənubi Qafqaz 
siyasətində müəyyən ziddiyyətli məqamlar qabarıq görünsə də, son zamanlar 
rəhbərlik səviyyəsində münasibətlərin nisbətən normallaşdığı müşahidə edilir. 
Xüsusilə, Avropa Komissiyası və Avropa İttifaqı Şurasının yüksək vəzifəli rəsmiləri 
Azərbaycana qarşı daha pragmatik və konstruktiv yanaşma sərgiləməyə başlayıblar. 
Ursula fon der Lyayenin Bakıya səfəri zamanı Azərbaycana təriflərlə dolu müraciəti, 
onun “Azərbaycan həmişə etibarlı tərəfdaş olub” deməsi 18  və Aİ-Azərbaycan 
əlaqələrinin genişlənməsinə yüksək siyasi iradə nümayiş etdirməsi, son illərdə 
münasibətlərdəki gərginliyin azalmasına töhfə verib. Eyni zamanda, son illərdə Aİ-nin 
enerji məsələləri üzrə komissarı, eləcə də Aİ Xarici Siyasət Xidmətinin nümayəndələri 
Bakıya səfərlər ediblər. Bu səfərlər çərçivəsində təkcə enerji deyil, həm də nəqliyyat, 
rəqəmsal texnologiyalar, iqlim dəyişiklikləri ilə mübarizə kimi sahələrdə əməkdaşlıq 
müzakirə olunub. 2024-cü ilin mayında Aİ-nin Şərq Tərəfdaşlığı proqramının 15 illiyi 
tədbirlərində Azərbaycan nümayəndə heyəti yüksək səviyyədə iştirak etdi və Aİ 
rəsmiləri ilə məhsuldar görüşlər keçirdi. Bütün bunlar Aİ-Azərbaycan 
münasibətlərində müsbət dinamikanın mövcudluğunu göstərir. İllik ticarət 
dövriyyəsinin rekord səviyyəyə çatması, Avropa şirkətlərinin Azərbaycanın qeyri-neft 

 
18 https://enlargement.ec.europa.eu/news/statement-president-von-der-leyen-azerbaijani-president-aliyev-2022-
07-18_en#:~:text=away%20from%20Russia%20and%20to,our%20energy%20partnership%20even%20stronger 

sektoruna artan marağı, 2024-cü il üçün nəzərdə tutulan yüksək səviyyəli qarşılıqlı 
rəsmi səfərlər bu müsbət meyillərin əlamətləridir. 

Nəticə 

Təhlildən göründüyü kimi, Avropa İttifaqının Cənubi Qafqaz siyasəti son 30 ildə 
müxtəlif mərhələlərdən keçib. 1990-cı illərdə münasibətlər quruculuq və yardım 
xarakteri daşıyırdısa, 2000-2010-cu illərdə tədricən institusional tərəfdaşlıqlara 
çevrildi. Bu gün isə Aİ regionda özünün geosiyasi, geoiqtisadi maraqlaqrına uyğun 
olaraq çoxşaxəli fəaliyyət göstərir. 

Azərbaycan-Aİ münasibətlərinin bugünkü mənzərəsi mürəkkəb olmaqla 
yanaşı, böyük potensiala malikdir. Bir tərəfdən, siyasi sahədə fikir ayrılıqları və Aİ-nin 
bəzi üzvlərinin qərəzli yanaşması əlaqələrə mənfi təsir göstərir. İkinci Qarabağ 
müharibəsindən sonra Aİ-nin region ölkələrinə qeyri-bərabər münasibəti 
(Ermənistana üstünlük verdiyinə dair fikir) Azərbaycanda müəyyən inamsızlıq 
yaradıb. Digər tərəfdən isə, qarşılıqlı strateji maraqlar o qədər əhəmiyyətlidir ki, bu 
problemləri konstruktiv dialoqla həll etmək mümkündür. Azərbaycan Aİ-nin enerji 
təhlükəsizliyində vacib rol oynayan tərəfdaşdır, həm də Çindən Avropaya uzanan Orta 
Dəhliz məhz Azərbaycan üzərindən keçir ki, bu da Aİ-nin ticarət diversifikasiyası üçün 
mühüm hesab edilir. Eyni zamanda, Aİ Azərbaycanın qeyri-neft iqtisadiyyatının 
inkişafı, tranzit imkanlarının genişlənməsi, təhsil və mədəni mübadilə sahələrində də 
dəstək verə bilər. 

Bu səbəbdən, Azərbaycan və Aİ arasında hələ imzalanmamış hərtərəfli 
tərəfdaşlıq sazişi qarşılıqlı faydalı əməkdaşlığı hüquqi-siyasi müstəviyə gətirmək üçün 
vacib alət ola bilər. Hər iki tərəf bu sazişin böyük potensialını dərk edir. Aİ 
Azərbaycanla əlaqələrin genişlənməsini Cənubi Qafqazda nüfuzunu saxlamaq və 
Mərkəzi Asiyaya çıxış imkanı kimi qiymətləndirir, bu kontekstdə bəzi təhlilçilər 
xəbərdar edir: “Cənubi Qafqazda strateji mövqelərin itirilməsi, Aİ-nin Mərkəzi Asiyaya 
açılan qapısını bağlamaq olardı19”. Azərbaycan da Aİ ilə əlaqələrin dərinləşməsini 
çoxvektorlu xarici siyasətinin tərkib hissəsi sayır, öz suverenliyini qorumaqla Aİ-dən 
texnologiya, investisiya və bilik axını cəlb etməyə çalışır. 

Gələcəyə baxdıqda, bir sıra addımlar Azərbaycan-Aİ münasibətlərinin tam 
potensialını gerçəkləşdirməsi üçün mühüm olacaq: 

• Siyasi dialoq və etimadın gücləndirilməsi: Hər iki tərəfin bir-birinin həssas 
məsələlərini nəzərə alaraq, açıq və səmimi dialoqa üstünlük verməsi.  

 
19 https://ecipe.org/publications/eu-strategic-positioning-in-the-south-caucasus-central-
asia/#:~:text=match%20at%20L822%20a%20cooperative,EU%E2%80%99s%20gateway%20to%20Central%20Asia 

• Hərtərəfli sazişin imzalanması: Danışıqların qalan texniki-siyasi məsələləri həll 
edilərək, qarşıdakı dönəmdə bu saziş imzalanarsa, münasibətlər keyfiyyətcə 
yeni mərhələyə yüksələcək. Saziş, enerji, ticarət, investisiya, nəqliyyat, 
təhlükəsizlik və humanitar sahələrdə konkret öhdəlik və mexanizmləri 
müəyyən edəcək ki, bu da uzunmüddətli əməkdaşlığı təmin edər. 

• Enerji və nəqliyyat layihələrinin reallaşdırılması: Razılaşdırıldığı kimi, 
Azərbaycan qazının Aİ-yə ixracının 2 dəfə artırılması hədəfinə çatdırılması, 
həmçinin yaşıl enerji  layihələrinin (Xəzərdən Avropaya elektrik kabeli kimi) 
həyata keçməsi üçün tərəflər sıx işləməlidirlər. Orta Dəhliz boyu 
infrastrukturların (dəmir yolu, limanlar) modernizasiyasında Aİ investisiyaları 
və texniki yardımı genişlənə bilər. Bu kimi layihələr həm iqtisadi mənfəət 
gətirəcək, həm də siyasi bağları gücləndirəcək. 

• Humanitar və mədəni əməkdaşlıq: Azərbaycan və Aİ xalqları arasında 
təmasların artması uzunmüddətli pozitiv təsirə malikdir. Tələbə mübadilələri 
(Erasmus+ proqramı), elmi və mədəni layihələr, şəhərlərarası qardaşlaşmalar, 
biznes forumları kimi vasitələrlə qarşılıqlı anlaşma dərinləşdirilməlidir. Bu, Aİ-
nin qonşuluğunda dayanıqlı, firavan və Aİ-yə dost yanaşan bir cəmiyyət 
formalaşmasına yardım edər. 

Nəticə olaraq qeyd edə bilərik ki, Avropa İttifaqının Cənubi Qafqaz siyasəti son 
illərdə ciddi sınaqlardan keçsə də, regionda sülh və əməkdaşlığın qurulmasında 
önəmli aktor olaraq qalır. Azərbaycanın bu siyasətdə yeri xüsusi əhəmiyyət kəsb edir. 
Son illərin təcrübəsi göstərdi ki, qarşılıqlı etimadın zəifləməsi belə, iki tərəfi əlaqələri 
davam etdirməkdən çəkindirmədi; çünki ortada həm geosiyasi zərurət, həm iqtisadi 
maraqlar, həm də qlobal çağırışların diktə etdiyi bir əməkdaşlıq məntiqi mövcuddur. 
İndi əsas məsələ bu əməkdaşlığı ədalətli, bərabərhüquqlu və hər iki tərəfin 
maraqlarına xidmət edəcək şəkildə institusional müstəviyə qaldırmaqdır.  

Müəllif: Mətin Məmmədli, Beynəlxalq Münasibətlərin Təhlili Mərkəzinin baş 
məsləhətçisi  

 

 

 

 

 

  


